
Afrikan 90 milioi lagun kutsa daitezke GIB birusaz hogei urtean 

Izurriaren kontrako neurri eraginkorrik hartu ezean, 2025. urtean gaur baino lau aldiz gaixo gehiago hilko direla ohartarazi du Nazio Batuen Erakundeak; egun 6.500 lagun hiltzen dira egunero han, hiesaren erruz

 erredakzioa 

Hiesak ez du atsedenik hartzen, eta are gutxiago Afrikan. Hiesak gogorren jo duen kontinentea da, gaitza duten hiru lagunetik bi han bizi baitira. Gaur egun, 25 milioi lagun inguru daude Afrikan GIB birusaz kutsatuta, eta ehun lagunetik zortzik baino ez dute gaitzaren kontrako tratamendua jasotzen. Hiesa zabaldu eta zabaldu ari da, eta izurriaren kontrako neurri eraginkorrik hartu ezean, hango biztanleen %10 hilko ditu hiesak hemendik 2025. urtea bitartean, NBE Nazio Batuen Erakundeak ohartarazi duenez. 

Hiesa, Afrikan izenburuko txostena argitaratu zuen atzo Nazio Batuen Erakundeak. 150 adituk parte hartu dute estatistika lan horretan, eta bi urte behar izan dituzte datu guztiak aztertu eta txostena idazteko. Hogei urteren buruan hiesak Afrikari nola eragingo dion aztertu dute bertan. Gaitza gehiago zabaldu ez dadin egiten den lanaren arabera, eta bereziki, inbertitzen den diruaren arabera, izurriak indar handiagoa edo txikiagoa hartuko duela esan dute. Hiru eredu egin dituzte, balizko diru laguntzetan oinarrituta. Adituek ohartarazi dute jarritako helburuak jarritako epeetan bete ezean, hogei urteren buruan 90 milioi lagun inguru kutsatuko direla Afrikan GIB birusaz. Era berean, gaur baino lau aldiz pertsona gehiago hil daitezke 2025an, hiesaren ondorioz. Egun 6.500 gaixo hiltzen dira han egunero, hiesak jota. Lan asko egin behar dela dio NBEk, eta osasun zerbitzuak eta hezkuntza sistemak hobetzeari eta nekazaritza sustatzeari eman behar zaiola lehentasuna. Horren inguruan dio nazioarteak Afrikarentzako diru laguntzak bikoiztuta ere hiesa berdin-berdin zabalduko litzatekeela. Izurria gelditzeko, 200.000 milioi dolar (153.000 milioi euro inguru) inguru beharko liratekeela kalkulatu dute.Borondate politikoa falta dela salatu zuen atzo Peter Piot Nazio Batuen Hiesaren Kontrako Programaren arduradunetako batek. Nazioarteak erantzukizun handia duela gogoratu zuen Piotek, bere esku dagoelako milioika heriotza saihestea. Haren arabera, herrialde aberatsenek Afrikari laguntzeko konpromiso handiagoa hartuko balute 16 milioi heriotza inguru saihestu ahalko lirateke. Era berean, 43 milioi kutsatze berri ere ekidin ahalko lirateke. «2025. urtean hiesak milioika heriotza eragiten baditu, ez da izango ezer egiterik egon ez delako, izurria gelditzeko borondate nahikorik egon ez delako baizik», gaineratu zuen. Hiesak min handia egin du Afrikan. Hona txostenean jasotako datu batzuk: hiesak hamaika milioi umezurtz utzi ditu Afrikan eta 40 urtera murriztu du bizi-itxaropena, hango bederatzi herrialdetan. Iaz, hiru milioi lagun kutsatu ziren GIB birusaz kontinente hartan. Munduan, guztira, 4,9 milioi kutsatu ziren. Afrikaren garapen ekonomikoari kalte handia egin dio. 

HERRIALDE POBREAK 

Hiesdunen %12k soilik jasotzen dute tratamendua 

2005. urtearen amaierarako hiesa duten hiru milioi gaixori gaitzaren kontrako tratamendua emateko helburua jarri zuten OME Osasunerako Mundu Erakundeak eta NBE Nazio Batuen Erakundeak. Hala ere, herrialde txiroetan, 700.000 lagunek baino ez dute jasotzen egun tratamendu hori. Hiesdunen %12k bakarrik. OMEren datuen arabera, 2004. urtean sei milioi gaixok behar zuten tratamendu hori, premiaz. Egoera larrienean daudenetatik %72, berriz, Saharaz hegoaldeko Afrikan bizi dira. Tratamendua esaten denean, botikak, jatekoa eta laguntza psikologikoa esan nahi da. 

